
Retnymy te werki ! 

 
No, toż momy już ci w Chorzowie uratowane walcwerki. Rajce tak zarozki po 
Mikołoju trefiyli sie w Magistracie coby godać ino ło werkach. Przenojświyntszy 
Przewodniconcy napytoł poranoście posłow, ministrow i takich tam jesce łoficijeli, 
ale te go łololi i pojechali sie do Zakopanygo, bo tam przeca z gory lepszij sie 
widzi ta ryforma dlo tych naszych chorzowskich werkow.  
Nale, niy boło tak coby żodyn niy przijechoł. Boł taki jedyn dochtor, bali ci dobrze 
godoł, iże jes źle i mo być jesce gorzij, ale łon ze tom swojom ferajnom robiom 
gynał tak dobrze jak jako Ochojsko. Potym powajoł troszycka tyn nojważniyjszy 
ze Krolewskij Huty. Po niym taki jedyn maluśki ze Batorygo prziklasknoł boł 
wszyskim co przed niym fandzolyli i tyż pedzioł, iże jes źle. No i terozki zacynli 
glyndzić te rajce. Nojbarzij łostro godoł tyn co to ci jes na Szwyjka podany. Łon 
mi sie nojbarzij podoboł, bo pedzioł, iże kożdy smalcyrz to te piwsko ino słepie 
skuli tego coby mog łodrobić to co wypocioł na walcwerku. Terozki już mojij 
Haźbiytce moga pod Bogiym pedzieć coby mi skocoła na pukel, bo jo ci pija 
piwsko ino skuli roboty na werku a niy nikiej jakisik ankoholik abo łożyrok. 
Niyskorzij trocha zacon roztopiyrzać tyn spaśny, kiery łońskigo roku godoł, iże za 
wszysko som winne prezesy i inksze dyrechtory a niy Rada Miejsko, kiero jejich i 
tak niy retnie. Terozki chce, kiej downij piyrszy sekrytorz, stoć ci przi kożdym 
dyrechtorze i wachować cy łon cegosik niy mamlasi. Wyloz jesce jedyn taki igel i 
cosik tam łonacoł. Boł jesce tyn ptok co to wiycie i ...  
Tu już niy mogą dalij szkryflać bo mi som Pon Prezidynt pedzioł, iże jak sie 
wzywo imiynia na darymno, no wiycie, jak spomna kapelonka, to to ci jes 
polityka, kiero niy pasuje do tyj naszyj „klachule”. Nale kiej jo widza we dwioch 
takich bogobojnych cajtongach na kożdyj fotce abo Prezidynta, abo tego ci co jo ło 
niym niy moga szkryflać, to już ci bezmać niy jes polityka. I możno tak mo być, jo 
tam niy wiym ale co Prezidynt, to Prezidynt i szlus. Już go niy byda wzywał 
nadarymnie, łobiecuja ! 
Bo jak wiycie, jo sie tam do polityki niy cisna, nale widza że musi ci to być fajny 
szpas. Ale wela idzie szczimać gupot i fandzolynio. No niy ? 
Wice bydom kiej indzij a terozki 

